
OLIY TA’LIM SIFATINI OSHIRISH VA IQTISODIY 
DIAGNOSTIKA O‘TKAZISHNING XORIJ 

TAJRIBASI 

Xo‘jaxonov Ma’rufxon Xamidxonovich
NamDTU, Iqtisodiyot kafedrasi dotsenti
E-mail: marufxujaxanov@gmail.com

Annotatsiya. Maqolada oliy ta’lim sifatini oshirish hamda iqtisodiy diagnostika o‘tkazishning xorij tajribasi asoslab berilgan. 
Shuningdek, xorijiy iqtisodchi olimlarning oliy ta’limni isloh qilish bo‘yicha ilgari surgan nazariy qarashlari tahlil qilingan.

Kalit soʻzlar: Oliy ta’lim, diagnostika, Kaizen, Times Higher Education, sifat menejmenti, benchmarking, shaffof 
metodologiya.

Abstract. The article presents international experience in improving the quality of higher education and conducting 
economic diagnostics. It also analyzes the theoretical approaches of foreign economists aimed at enhancing and 
reforming the higher education system.

Key words: Higher education, diagnostics, Kaizen, Times Higher Education, quality management, benchmarking, 
transparent methodology.

Аннотация. В статье представлен зарубежный опыт повышения качества высшего образования и проведения 
экономической диагностики. Также проанализированы теоретические подходы зарубежных экономистов, 
направленные на совершенствование системы высшего образования.

Ключевые слова: Высшее образование, диагностика, кайдзен, Times Higher Education, управление качеством, 
бенчмаркинг, прозрачная методология.

K I R I S H
Jahon amaliyotida oliy ta’lim sohasidagi islohotlarning jadallashuvi, oliy ta’limning ommalashuvi hamda 

manfaatdor guruhlarning talab va ehtiyojlarining ortib borishi ushbu tizimda sifatni oshirish masalasiga bo‘lgan 
e’tiborning yanada kuchayishiga sabab bo‘lmoqda. Oliy ta’lim sifatiga bo‘lgan qiziqishning ortishiga bir qator 
omillar ta’sir qilgan. Eng asosiy omil — oliy ta’lim va davlat o‘rtasidagi munosabatlarning o‘zgarishi, ya’ni ta’lim 
muassasalarining bosqichma-bosqich davlat tasarrufidan chiqarilishi va ularga kengroq avtonomiya berilishidir. 
Ko‘plab davlatlarda hukumat oliy ta’lim ustidan bevosita nazoratni kamaytirgan holda, universitetlarning 
mustaqilligini kengaytirmoqda. Bunda ta’lim sifati va uning iqtisodiy diagnostikasini samarali tashkil etish 
bo‘yicha talablar kuchayib bormoqda.

Axmedov Oybek Turg‘unpulatovich
NamDTU, Biznesni boshqarish fakulteti 

dekani o‘rinbosari
E-mail: ahmedov4008166@gmail.com

Yevropa Ittifoqida oliy ta’lim sifatini oshirish quyidagi omillar ta’sirida shakllangan:
•oliy ta’lim muassasasi avtonomiyasining kuchayishi;
•oliy ta’limgacha bo‘lgan ehtiyojning ortishi;
•oliy ta’lim muassasalari daromadlarida davlat mablag‘lariga nisbatan aholi mablag‘lari ulushining o‘sishi;
•“ilmiy jamiyat” shakllanishi va oliy ta’limning mahalliy, mintaqaviy hamda Yevropa iqtisodiyotiga ta’sirining 

kuchayishi;
•“Yevropa ta’lim va tadqiqot hududi”ning yaratilishi (Bolonya jarayoni);
•oliy ta’limning globallashuvi va yevropalashuvi;
•ta’lim tizimida raqobat va marketing tamoyillarining rivojlanishi.
Mazkur omillar umumiy bo‘lishiga qaramay, Yevropa davlatlarida oliy ta’lim va davlat o‘rtasidagi 

munosabatlar bo‘yicha yondashuvlar farq qiladi. Chunki G‘arbiy Yevropa davlatlarining oliy ta’lim modeli o‘ziga 
xos xususiyatlarga ega. Masalan, Angliyada oliy ta’lim muassasalari daromadlarining qariyb 50 foizi aholining 
to‘lovlari hisobiga shakllansa, Skandinaviya davlatlarida bu ko‘rsatkich 5 foizdan oshmaydi. Yevropaga nisbatan 
AQSH, Kanada va Yaponiya kabi taraqqiy etgan davlatlarda oliy ta’lim muassasalari mablag‘larining 60 foizga 
yaqini xususiy sektor hisobidan ta’minlanadi.

M A V Z U G A  O I D  A D A B I Y O T L A R  T A H L I L I
T. Gismadiya ta’kidlaganidek, XX asrning 70-yillarida kuzatilgan global iqtisodiy yuksalish sifatli xizmat 

ko‘rsatishga bo‘lgan talabning ortishiga olib kelgan. Shu bilan birga, oliy ta’lim sifatini oshirish ehtiyoji quyidagi 
omillar asosida shakllangan:

•davlat mablag‘laridan samarali foydalanish zarurati;
•oliy ta’limga ajratiladigan davlat mablag‘larining kamayishi;
•oliy ta’lim muassasalari avtonomiyasining kuchayishi;
•sifatli oliy ta’limga bo‘lgan ehtiyojning oshishi;
•talabalar safarbarligini qo‘llab-quvvatlash uchun moliyaviy yordamning kengayishi;
•oliy ta’lim va iqtisodiy o‘sish o‘rtasidagi bog‘liqlikning kuchayishi;
•xalqaro ta’lim xizmatlari bozorida raqobatning kengayishi.
Buyuk Britaniyada 1980-yillarda amalga oshirilgan ta’lim islohotlari natijasida oliy ta’lim tizimi 

standartlashtirildi va bu ta’lim sifatini boshqarishning samarali mexanizmlarini shakllantirishga xizmat qildi.
M. Brukes va N. Beket oliy ta’lim sifatiga ta’sir etuvchi omillarni iqtisodiy diagnostika tamoyillari asosida 

tahlil qilib, ularni siyosiy, iqtisodiy va ijtimoiy-madaniy guruhlarga ajratadi:
1. Siyosiy ta’sir kuchlari:
•oliy ta’lim oluvchilar sonini oshirish tashabbusi;
•universitetlar sonini ko‘paytirish va ularni rivojlantirishga qaratilgan davlat siyosati;
•o‘quv dasturlari ustidan nazoratning kuchayishi;
•oliy ta’limni tartibga soluvchi markazlashgan nazorat tizimining takomillashtirilishi.
2. Iqtisodiy ta’sir kuchlari:
•talaba boshiga ajratiladigan mablag‘larning optimallashtirilishi;
•xususiy sektor ulushining ortib borishi;
•to‘lov-kontrakt tizimining takomillashuvi;
•ta’lim xarajatlarining o‘sishi;
•nodavlat oliy ta’lim muassasalarining ko‘payishi;
•xalqaro ta’lim bozorida integratsiya jarayonlarining kuchayishi.
3. Ijtimoiy ta’sir kuchlari:
•abituriyentlar sonining ortishi;
•talabalarning ijtimoiy tarkibining xilma-xillashuvi;
•ta’lim shakllarining ko‘payishi;
•ta’lim iste’molchilari talablarining o‘sib borishi.

T A D Q I Q O T  M E T O D O L O G I YA S I 
Ushbu tadqiqot oliy ta’lim sifatini oshirish va iqtisodiy diagnostika bo‘yicha xalqaro tajribani o‘rganishga 

qaratilib, nazariy tahlil, qiyosiy (benchmarking) yondashuv, diagnostik baholash, kontent tahlili hamda sifatni 
kafolatlash modellari tahlilini o‘z ichiga oldi. Tadqiqot davomida Boloniya modeli, TQM, Kaizen va QS, THE, 
ARWU reyting tizimlarining asosiy indikatorlari o‘rganildi, rivojlangan davlatlar tajribasi O‘zbekiston sharoiti 
bilan taqqoslandi. Shuningdek, oliy ta’limda iqtisodiy samaradorlik, resurslardan foydalanish, ilmiy salohiyat 
va boshqaruv tizimlari diagnostik jihatdan baholandi, Angliya va Frantsiya sifat modeli kabi konsepsiyalar 

umumlashtirildi. Ushbu metodologik yondashuvlar ta’lim sifatini boshqarishning samarali mexanizmlarini 
aniqlash, benchmarkingning ustuvor afzalliklarini belgilash va xalqaro reyting mezonlarining amaliy ahamiyatini 
asoslash imkonini berdi.

T A H L I L  V A  N A T I J A L A R
Masalan, Tinch okeani havzasi davlatlari (Avstraliya, Xitoy, Gong Kong, Hindiston, Yaponiya, Koreya, 

Malayziya, Tayvan va Yangi Zelandiya)da siyosiy va iqtisodiy ta’sir kuchlarining umumiyligi mavjud bo‘lib, 
bu oliy ta’limni boshqarish strategiyalarining uyg‘unlashuviga imkon yaratadi. Markazlashgan boshqaruv va 
davlat mablag‘lari asosida faoliyat yurituvchi Yevropa mamlakatlari (Chexiya, Daniya, Finlyandiya, Shvetsiya, 
Norvegiya, Gretsiya, Gollandiya, Polsha va Turkiya) oliy ta’lim muassasalarida esa iqtisodiy omillar o‘rtasidagi 
o‘xshashlik seziladi. Shu sababli ushbu davlatlarda nodavlat universitetlarning ko‘payishi va moliyalashtirish 
manbalarining diversifikatsiya qilinishi keng uchraydi. Janubiy Amerika mamlakatlarida aholi sonining tez 
sur’atlarda o‘sishi va iqtisodiy rivojlanishning jadallashuvi oliy ta’lim sifatiga ijtimoiy-madaniy omillarning yanada 
kuchli ta’sir ko‘rsatishiga sabab bo‘lmoqda.

Shu bilan birga, jahon amaliyotida “sifat” tushunchasi oliy ta’lim tizimidagi inson resurslarini boshqarish 
va mehnatni tashkil etish jarayonida muhim ko‘rsatkich sifatida qaraladi. Oliy ta’lim sifatini ta’minlashda keng 
qo‘llaniladigan yondashuvlardan biri — bu yalpi sifat menejmenti (Total Quality Management) hisoblanadi. 
UNESCO qo‘llanmalarida ta’kidlanishicha, yalpi sifat menejmenti “uzluksiz yaxshilanish” tamoyili, mijoz 
ehtiyojlarini qondirish, strategik boshqaruv, sifat kafolatining aniq tizimi hamda rahbariyat tomonidan vakolatlarni 
oqilona taqsimlash kabi omillarga asoslanadi.

Van der Berge yalpi sifat menejmentini OTMdagi barcha xodimlarning birgalikdagi sa’y-harakatlari orqali 
ta’lim oluvchilarning ehtiyojini yuqori darajada qondirishga qaratilgan samarali boshqaruv tizimi sifatida talqin 
qiladi. A. Karimov va L. Peregudovlar esa yalpi sifat menejmentini OTMning barcha bo‘linmalari va xodimlari 
faoliyatining sifatga yo‘naltirilgan uyg‘un tizimi sifatida izohlaydilar. Demak, yalpi sifat menejmenti oliy ta’lim 
muassasalari boshqaruvida sifat tamoyillarining barcha tizimlarda izchil qo‘llanilishini anglatadi. Ushbu 
modelning markazida mijoz — ya’ni ta’lim oluvchilarning ehtiyojlarini chuqur anglash va ularni qondirish 
mas’uliyati turadi.

Fikrimizcha, yalpi sifat menejmentini oliy ta’limda qo‘llash jarayonida e’tibor qaratilishi lozim bo‘lgan bir 
qator metodik jihatlar mavjud:

•yalpi sifat menejmenti “mijoz ehtiyojini qondirish” tamoyiliga asoslangani bois, oliy ta’lim tizimida “mijoz” 
tushunchasining mazmunini aniqlashtirish muhim vazifa bo‘lib qolmoqda;

•model ko‘proq o‘quv jarayoniga yo‘naltirilgan bo‘lib, o‘quv jarayonining o‘ziga xos xususiyatlari uning 
iqtisodiy bahosini to‘liq miqdoriy ifodalashni cheklashi mumkin;

•samarali qo‘llash uchun OTM miqyosida faol muloqot tizimini shakllantirish talab etiladi, chunki qaror 
qabul qilish jarayonida barcha bo‘g‘in xodimlarining ishtiroki sifat menejmentining barqarorligini oshiradi.

Shu bilan birga, Kayzen yoki uzluksiz sifatni yaxshilash (Continuous Quality Improvement) metodi ham 
oliy ta’lim muassasalarida keng qo‘llanilmoqda. Ushbu metodda rahbardan tortib quyi pog‘onagacha barcha 
xodimlarning jarayonlarni takomillashtirishga jalb etilishi ustuvor hisoblanadi. Kayzen metodi OTMdagi samarasiz 
faoliyat turlarini qisqartirish, yangiliklarni joriy etish, eksperimental tajribalarni qo‘llash va talabalarga xizmat 
ko‘rsatish sifatini oshirishga yo‘naltirilgan. “Kaizen” atamasi yaponcha bo‘lib, “rivojlanish” ma’nosini bildiradi va 
oliy ta’lim tizimida 1990-yillardan boshlab qo‘llanila boshlagan. Mazkur metod AQSHdagi Arizona Universitetida 
ayrim fanlar doirasida, jumladan farmatsevtika sohasida ilmiy-tadqiqot jarayonlarini takomillashtirishda ham 
samarali qo‘llangan.

Yuqorida taqdim etilgan sifatni oshirish va baholashga qaratilgan diagnostik metodlar bo‘yicha mutaxassislar 
o‘rtasida yagona yondashuv shakllanmagan bo‘lsa-da, mavjud ilmiy izlanishlarning davom ettirilayotgani 
ularning takomillashuviga xizmat qilmoqda. Ushbu jarayon oliy ta’limda diagnostik benchmarking metodlarini 
joriy etishni talab etmoqda.

Ma’lumki, benchmarking dastlab biznes sohasi bilan bog‘liq atama sifatida shakllangan. Chunki 
benchmarking metodi 1980–1990-yillarda bir qator kompaniyalar faoliyatida katta samaradorlik ko‘rsatgan va 
ularning barqarorligini ta’minlashga yordam bergan. Masalan, dunyodagi yirik kompaniyalardan biri bo‘lgan 
Xerox 1979-yilda yapon kompaniyalarining texnologik ustunligi va kuchli raqobati tufayli murakkab vaziyatga 
duch kelganida, kompaniya boshqaruvi faoliyat jarayonlarini chuqur qayta ko‘rib chiqishga kirishdi. O‘sha 
davrda yapon kompaniyalari mahsulotlarining tannarxi past, sifati esa yuqori bo‘lgani bilan ajralib turardi.

Xerox o‘zining barcha ish jarayonlari va amaldagi operatsiyalarini yapon hamkor kompaniyalarining ilg‘or 
tajribasi bilan qiyoslab o‘rgandi. Ular nimada ustunlikka erishgani, qanday boshqaruv qarorlarini qo‘llagani, 
jarayonlarni qanday samarali tashkil etgani batafsil tahlil qilindi. Natijada Xerox ilg‘or tajribalarni o‘zlashtirib, 
ularni o‘z korporativ amaliyotiga moslashtirdi va o‘z faoliyatini sezilarli darajada yaxshiladi. Kompaniya nafaqat 

inqirozdan chiqdi, balki 1991-yilda AQSHning nufuzli Malcolm Baldrige National Quality Award mukofotiga 
sazovor bo‘ldi. Mazkur yutuq aynan benchmarking metodining to‘g‘ri qo‘llanilgani bilan izohlanadi.

Umuman olganda, benchmarking inglizcha bench (gorizontal tayanch) va mark (belgi) so‘zlaridan tashkil 
topgan bo‘lib, dastlab tarozida etalon toshlar yordamida yukning og‘irligini aniqlash ma’nosini ifodalagan.

Ko‘plab adabiyotlarda benchmarking — bu qiyosiy tahlil, o‘zaro o‘rganish va shu asosda tashkilotning zaif 
jihatlarini takomillashtirish jarayoni, deb izohlanadi. Benchmarkingni qo‘llayotgan har bir oliy ta’lim muassasasi 
o‘ziga mos va turdosh faoliyat yurituvchi hamkorni tanlashi maqsadga muvofiqdir. Yevropa OTMlarida 
benchmarking tajribalarni izchil taqqoslash, o‘zini o‘zi baholash va ta’lim sifatini oshirishga qaratilgan samarali 
metod sifatida talqin qilinadi.

Shu o‘rinda ta’kidlash lozimki, benchmarking metodining oliy ta’limda qo‘llanilishi globallashuv jarayonlari 
bilan bevosita bog‘liq. Chunki har qanday OTMning raqobatbardosh bo‘lishi uchun sifat masalasiga e’tibor 
qaratishi, ilg‘or xalqaro tajribalarni o‘rganishi va ularni milliy sharoitga moslashtirishi zarur.

Oliy ta’limda keng qo‘llaniladigan xalqaro benchmarking turi asosan dunyo miqyosidagi ilg‘or tajribalar 
asosida OTM faoliyatini baholashga xizmat qiladi. OTMlarning xalqaro reytinglarda yuqori o‘rinlarni egallashi 
ham benchmarking orqali shakllantirilgan baholash mezonlariga tayanadi. Eng mashhur reyting tizimlariga:

•Times Higher Education (THE),
•QS (Quacquarelli Symonds),
•ARWU (Shanghai Academic Ranking of World Universities)
kabilar kiradi. Ushbu reyting tizimlari ta’lim sifatini, ilmiy tadqiqotlar samaradorligini, xalqaro ochiqlikni va 

OTMning ijtimoiy-iqtisodiy ta’sirini baholash orqali jamoatchilik va ish beruvchilarning manfaatlarini inobatga 
oladi.

QS (Quacquarelli Symonds) reyting agentligi 1990-yilda Nuntsio Kvakvarelli tomonidan tashkil etilgan 
bo‘lib, 2004-yildan boshlab har yili dunyoning eng yaxshi universitetlari reytingini e’lon qilib keladi. Hozirda 
kompaniyaning Yevropa, Osiyo va Amerika qit’alarida ofislari mavjud.

QS reytingida indikatorlarning ulushi quyidagicha taqsimlanadi:
•akademik reputatsiya — 40–50%;
•ish beruvchi reputatsiyasi — 10%;
•o‘qituvchilarning ilmiy ishlari bo‘yicha tsitatalanish darajasi — 20%;
•o‘qituvchi–talaba nisbati — 20%;
•xorijiy talabalar ulushi — 5%;
•xorijiy o‘qituvchilar ulushi — 5%.
Ko‘rinib turibdiki, OTM faoliyatiga baho berishda ta’lim sifati markaziy o‘rinni egallaydi. Qolgan indikatorlar 

ham bilvosita ta’lim sifatini mustahkamlaydi (1-jadval).

1-jadval. QS (Quacquarelli Symonds) tizimida baholash indikatorlari
№ Baholash indikatorlari Ulushi, foiz
1 Akademik reputatsiya 40 
2 Ish beruvchi reputatsiyasi 10
3 OTM o‘qituvchilari ilmiy ishlarining tsitatalanganligi 20 
4 O‘qituvchi va talaba nisbati 20 
5 Xorijiy talabalar ulushi 5
6 Xorijiy o‘qituvchilar ulushi 5

Times Higher Education (THE) tashkiloti Londonda joylashgan bo‘lib, QS agentligidan mustaqil tashkilot 
sifatida ajralib chiqqan va 2010-yildan boshlab oliy ta’lim muassasalarining reyting natijalarini e’lon qilib keladi. 
THE reytingida ta’lim sifati to‘g‘ridan-to‘g‘ri 30 foiz ulushga ega bo‘lsa-da, qolgan indikatorlar ham ta’lim sifatining 
turli jihatlarini bilvosita chuqur yoritib beradi. Bu indikatorlar OTMning ilmiy salohiyati, xalqaro ochiqligi va ta’lim 
muhiti darajasini kompleks ravishda baholash imkonini yaratadi (2-jadval).

2-jadval. THE tizimida baholash indikatorlari
№ Baholash indikatorlari Ulushi, foiz
1 Ta’lim (o‘quv muhiti) 30
2 Ilmiy tadqiqotlar (daromad va reputatsiya) 30
3 Iqtiboslilik (ilmiy-tadqiqot natijalarining e’tirof etilishi) 30
4 Xalqaro hamkorlik (xodimlar, talabalar, ilmiy-tadqiqot faoliyati) 7,5
5 Sanoatdan tushadigan daromad (bilimlarni rivojlantirish) 2,5

ARWU reytingi Shanxay Jiao Tong universiteti tomonidan ishlab chiqilgan bo‘lib, 2009-yildan buyon 
shaffof metodologiya va mustaqil manbalarning ob’ektiv ma’lumotlari asosida dunyoning eng yaxshi oliy 
ta’lim muassasalari reytingini e’lon qilib keladi. Mazkur reytingning asosiy e’tibori ilmiy yutuqlar, ilmiy-tadqiqot 
natijadorligi va akademik salohiyatga qaratilgan.

Shanxay reytingiga, odatda, o‘qituvchilari yoki bitiruvchilari Nobel mukofoti yoki boshqa nufuzli ilmiy 
mukofotlarga ega bo‘lgan, ilmiy ishlari xalqaro ma’lumotlar bazalarida indekslangan universitetlar kiradi. Mazkur 
reyting tizimi ilmiy natijalarga yuqori talab qo‘yishi bilan ajralib turadi.

Ayrim manbalarda Shanxay reytingining baholash mezonlari bo‘yicha muhokamalar mavjud bo‘lsa-da, 
bu reytingning asosiy afzalligi — uning ilmiy yutuqlarni aniq, miqdoriy ko‘rsatkichlar orqali baholashidir. Bunda 
ilmiy salohiyatning xalqaro tan olinishi, ilmiy maktablarning kuchi, fundamental fanlar bo‘yicha yutuqlar ham 
hisobga olinadi. Demak, reytingning o‘ziga xos jihatlari mavjud bo‘lib, u oliy ta’lim muassasalarining ilmiy 
raqobatbardoshligini baholashda muhim manba sanaladi (3-jadval).

3-jadval. ARWU tizimida baholash indikatorlari
№ Baholash indikatorlari Ulushi, foiz

1 Bitiruvchilar orasida Nobel mukofoti laureatlari hamda boshqa mukofot va medallar 
sovrindorlarining soni 10

2 O‘qituvchilar orasida Nobel mukofoti laureatlari hamda boshqa mukofot va medallar 
sovrindorlarining soni 20

3 Olimlarning 20 ta asosiy fan kategoriyalari bo‘yicha tsitatalanganligi 20
4 Ilmiy-tadqiqotlar natijalari 20
5 Tabiiy, texnika va ijtimoiy fanlar bo‘yicha ilmiy nashrlar 20

6 OTMning akademik darajasi (ko‘lami bilan solishtirilgan holda)  10

QS reytingidagi ustuvorliklardan biri — injeneriya, tabiiy fanlar va boshqa yo‘nalishlar bo‘yicha predmetli 
reytinglarning mavjudligi bo‘lib, bu OTMlarning ma’lum sohalar bo‘yicha kuchli tomonlarini aniq baholash 
imkonini beradi. Biroq reytingning asosiy ko‘rsatkichlaridan biri — fokusli guruhlarga asoslangan universitet 
reputatsiyasining 50 foizni tashkil etishi — yangi tashkil etilgan oliy ta’lim muassasalarining reytingda yuqori 
o‘rinlarni egallashini murakkablashtiradi.

THE va ARWU xalqaro reyting tizimlarida ham o‘ziga xos ustuvorliklar bilan bir qatorda muhokamaga 
sabab bo‘ladigan jihatlar mavjud (4-jadval).

4-jadval. Xalqaro reyting agentliklarining ustuvorliklari va e’tibor qaratilishi lozim bo‘lgan jihatlari

Reyting agentligi Ustuvorliklar E’tibor qaratilishi lozim bo‘lgan jihatlar 
(ijobiylashtirilgan shaklda)

QS (Quacquarelli 
Symonds)

Injeneriya, tabiiy fanlar va boshqa 
sohalar bo‘yicha predmetli 
reytinglarning mavjudligi

Universitet reputatsiyasining 50 foiz ko‘rsatkich orqali 
baholanishi yangi OTMlar uchun o‘sish jarayonini 
bosqichma-bosqich kechishini talab qiladi

THE (Times Higher 
Education)

 Ob’ektiv metodologiyaga asoslanadi; 
texnik va tabiiy-ilmiy yo‘nalishlarni 
rivojlantirish imkonini beradi

Ingliz tilida faoliyat yurituvchi mamlakatlar ko‘proq 
ustunlikka ega bo‘lishi, boshqa davlat OTMlari uchun 
metodologiyani moslashtirish zaruratini tug‘diradi

ARWU (Academic 
Ranking of World 
Universities)

Ilmiy tadqiqotlar sifati va 
infratuzilmasiga katta e’tibor qaratadi; 
talabalarni ilmiy faoliyatga keng jalb 
etish imkonini yaratadi

Nobel mukofoti kabi yuqori ilmiy natijalarga ega 
mutaxassislarni jalb qilish imkoniyati barcha 
OTMlarda bir xil bo‘lmasligi mumkin; ta’lim jarayoni 
va talaba sharoitlari reytingda alohida ko‘rsatkich 
sifatida baholanmaydi

Shu bilan birga, jahonda amal qilayotgan oliy ta’lim sifatini ta’minlovchi milliy tizimlar o‘zining ko‘plab jihatlari 
bo‘yicha bir-biridan farq qiladi. Iqtisodiy hamkorlik va taraqqiyot tashkilotiga (OECD) a’zo mamlakatlarda oliy 
ta’lim tizimi quyidagi mezonlar asosida guruhlanadi: oliy o‘quv yurtlari soni, oliy ta’limni boshqarish tarkibi, oliy 
o‘quv yurtlarining tasniflanishi va ularning tashkiliy avtonomiya darajasi.

Ma’lumki, oliy ta’lim sifatini oshirishga qaratilgan Boloniya modeli va uning asosiy tamoyillari 1999-
yilda Yevropaning 29 mamlakati tomonidan qabul qilingan. Ushbu modelning bosh maqsadi — Yevropa 
ta’lim tizimidan foydalanish imkoniyatlarini kengaytirish, ta’limning xalqaro maydondagi obro‘sini oshirish va 
raqobatbardoshligini mustahkamlashdan iborat. Mazkur islohotlar natijasida ko‘plab mamlakatlarda siyosiy 
va iqtisodiy o‘zgarishlar bilan parallel tarzda ta’lim sifatini oshirish mexanizmlarining yaqinlashuvi kuzatildi. 

Boloniya jarayoni ushbu uyg‘unlashuv jarayonining shakllanishida muhim omil sifatida namoyon bo‘lmoqda.
Boloniya modeli quyidagi tamoyillar asosida faoliyat yuritadi:
•oliy o‘quv yurtlarining akademik va ilmiy-tadqiqot faoliyati ustidan markazlashgan nazoratning qisqarishi, 

ularning mustaqilligi va javobgarligining kengayishi;
•ta’limni boshqarish tizimida davlat strukturalari bilan bir qatorda mustaqil oliy o‘quv yurtlari hamda ta’lim 

sifatini baholovchi tashkilotlarning mavjudligi;
•ta’lim sifatini baholash va ta’minlash uchun qulay, o‘zaro solishtiriladigan mezonlarning shakllantirilishi va 

ulardan samarali foydalanish imkoniyatlarining kengayishi;
•baholash jarayonida oliy o‘quv yurtlarining to‘laqonli va faol ishtiroki;
•ta’lim muassasalarida o‘zini o‘zi baholash tizimining joriy etilishi va ushbu hisobotlarning tashqi auditorlar 

tomonidan berilgan ekspertiza xulosalari bilan solishtirib borilishi.
Mazkur tamoyillar oliy ta’limning ochiqligi, mas’uliyati va sifatga yo‘naltirilgan boshqaruv tizimini 

mustahkamlaydi.

X U L O S A  V A  T A K L I F L A R 
Shunday qilib, ta’lim sifatini oshirishga qaratilgan Boloniya modeli ichki va tashqi baholash mexanizmlarining 

uyg‘unlashuviga asoslanadi. Oliy ta’lim muassasalarining o‘zlari tomonidan tashkil etiladigan sifatni baholash 
tizimlari o‘zini o‘zi tartibga solishning istiqbolli va samarali shakli bo‘lib, bu jarayon har bir OTMdan konseptual 
rejasini, baholash strategiyasi va dasturini, maqsad va vazifalarini, mavjud resurslarga mos ravishda ta’lim 
sifatiga erishish metodologiyasi va uni amalga oshirish mexanizmlarini ishlab chiqishni talab etadi. OTMlarda 
sifatni baholashning tarixan shakllangan bir qator modellari mavjud bo‘lib, “Angliya modeli” ichki baholashga, 
“Frantsiya modeli” esa tashqi baholashga tayanadi, amaliyotda esa bu ikki yondashuvning afzalliklarini 
birlashtiruvchi kombinatsiyalashgan modellardan keng foydalaniladi. Hozirgi kunda Yevropa oliy ta’lim makonida 
ta’lim sifatini kafolatlashning uch asosiy modeli — sifatni baholash tizimi, akkreditatsiya tizimi va sifat auditi 
tizimi qo‘llanadi. Frantsuz modelida oliy ta’lim muassasasining ichki o‘zini o‘zi baholashiga asos sifatida qaralib, 
tashqi baholash davlat yoki jamoat tashkilotlari tomonidan amalga oshiriladi; ingliz (anglosakson) modelida 
esa ichki baholash hal qiluvchi ahamiyatga ega bo‘lib, tashqi ekspertiza kasbiy va ijtimoiy talablar asosida 
qo‘shimcha sifat mezonini ta’minlaydi. Mazkur yondashuv Buyuk Britaniya, Irlandiya, AQSH, Lotin Amerikasi 
davlatlari, Filippin va Tayvanda keng qo‘llanadi. Shu bilan birga, OTMlar faoliyatini baholashning xalqaro tizimlari 
mamlakatimizda amal qilayotgan reyting tizimlaridan farq qilishi tabiiy bo‘lib, mavjud reyting jarayonlarida davlat 
manfaatlarining ustuvorligi kuzatiladi. Bu esa xolislikni ta’minlash uchun jamoatchilik manfaatlariga asoslangan 
mexanizmlarni bosqichma-bosqich kuchaytirish zaruratini yuzaga keltiradi. Xalqaro reytinglarda manfaatdor 
tomonlar fikrining inobatga olinishi tizimning shaffof va ishonchli bo‘lishiga xizmat qiladi. Shu nuqtai nazardan, 
agar oliy ta’lim muassasalarida yangilanishlarni sekinlashtiruvchi omillar mavjud bo‘lsa, benchmarking metodini 
joriy etish maqsadga muvofiqdir. Benchmarking — OTM faoliyatining barcha jihatlarini, jumladan o‘quv 
dasturlari, ilmiy faoliyat, boshqaruv jarayonlari va infratuzilmani muntazam tahlil qilish, rivojlanish uchun zarur 
bo‘lgan yo‘nalishlarni aniqlash va ularni o‘z vaqtida takomillashtirishga xizmat qiluvchi samarali usuldir. Ushbu 
metod orqali doimiy o‘sish strategiyasi shakllantiriladi, ilg‘or xalqaro tajribalar milliy sharoitga moslashtiriladi 
va sifatni izchil yuksaltirish imkoniyati yaratiladi. Hamkorlik, tajriba almashish va ochiq muloqot oliy ta’lim 
jarayonining muhim qismidir. Shuni inobatga olgan holda, benchmarking oliy ta’lim tizimida barqaror rivojlanish 
va raqobatbardoshlikni ta’minlovchi eng samarali mexanizmlardan biri sifatida namoyon bo‘ladi.

